
2015 ел
Тема: Елның дүрт фасылы (бәйләнешле сөйләм үстерү, проектлар яклау дәресе).
Максат: 1.Үткәннәрне кабатлау. Табигать, ел фасыллары турында белгәннәрне искә төшерү һәм бу темага язылган шигырьләр, хикәяләр укуга кызыксыну уяту, күнегүләр эшләү.  
             2. Ел фасылларына багышланган проектлар аша укучыларның логик фикерләү һәм бәйләнешле сөйләм үстерү эшен дәвам итү.
             3. Туган як табигатен ярату, табигатькә сак караш, мәхәббәт тәрбияләү.
Җиһазлау: Мультимедиапроектор, ноутбок, компьютерда ел фасылларына фонетик күнегү, ел фасылларына рәсемнәр, И.И.Шишкин, И.И.Левитан рәсемнәре, “Нәни йөрәккә зур бүләк” дигән аудиоҗыентыктан “Ямьле язлар җиткәч” җырының караокесы, карточкалар, дәреслек.Татар теле. 5 класс. Р.А.Юсупов, К.З.Зиннәтуллина, Ч.М.Харисова, Т.М.Гайфуллина.
Дәрес тибы: Катнаш дәрес.
Дәрес төре: Бәйләнешле сөйләм үстерү, проектлар яклау дәресе.
Дәрес алымнары: Укытучы сүзе, өстәмә материаллар кулланып фикер алышу, иҗат итү, сорау-җавап, укучылар чыгышы.
Яңа педагогик технологияләр: Үстерелешле укыту һәм укытуда проектлар методының элементларын куллану.
Милли төбәк компоненты. Туган як табигатенең фотоларын куллану.
Предметара бәйләнеш: Татар әдәбияты, сәнгать.








Дәрес барышы
I. Мотивлаштыру-ориентлашу.
1. Оештыру өлеше.
Исәнмесез, укучылар.Кәефләрегез ничек? Без бүген алдагы дәресләрдә үткән материалны бераз искә төшереп китәрбез һәм гаҗәеп  бер тема турында сөйләшербез. 
· 2. Фонетик күнегү. Әйдәгез, хәзер тиз генә бер фонетик күнегү эшләп алыйк. (слайд). Компьютер кулланып ,сүзләрнең транскрипциясен төзик. Җәен ([җ] [ә] [й][э][н]),  кышын ([къ] [ы] [ш][ы][н]), 
язын  ([й] [а] [з] [ы] [н]), көзен ([к] [ө] [з] [ө] [н]).
3. Белемне тигезләү өлеше. Ә хәзер игътибарыбызны, укучылар, экранга юнәлтик. (слайд)
Монда Г.Тукайның “Бу кайчак була?” шигырь-табышмакларына җавап әйтеп карыйк һәм бераз сезнең кагыйдә белү дәрәҗәгезне дә тикшерик. 
Табышмаклар
Ашлыклар үсте,
Башаклар пеште,
Кояш пешерә,
Тиргә төшерә.
Халык ашыга,
Китә басуга,
Урагын ура, - 
Бу кайчак була?                          (Җәй)
Ни өчен й хәрефе астына сызылган? Кагыйдәне искә төшерик әле (икенче һәм өченче хәрефләре и, й  булса, сүз башында җ  хәрефе языла).
Боз һәм кар эреде,
Сулар йөгерде
Елап елгалар,
Яшьләр түгелде,
Көннәр озая,
Төннәр кыскара.
Бу кайсы вакыт ?
Я, әйтеп кара.        (Яз)
Ни өчен я хәрефе астына сызылган? (я ике авазга билге булып йөри [й] һәм [а] авазы кушылмасын белдерә)
Кырлар буш кала,
Яңгырлар ява,
Җирләр дымлана,-
Бу кайчак була?                                                         (Көз)
Ни  өчен к хәрефе астына сызылган? (нечкә әйтелә)
Һәр җир карланган,
Сулар бозланган,
Уйный җил,буран,-
Бу кайчак, туган?                                   (Кыш)
(к хәрефе калын [къ ] авазын белдерә).
3. Уку максатын кую ситуациясе.              

 (
Елның дүрт фасылы
) (
Кыш көне
) (
Көз көне
) (
Яз көне
) (
Җәй көне
)


Димәк, укучылар бүгенге тема “Елның дүрт фасылы” дип атала (число, тема яздырыла).

II. Уку максатын чишү.
Әлеге слайдларда И.И.Левитан картиналары сурәтләнгән. Әйдәгез, әлеге картиналарны игътибар белән карыйк әле.
1 нче төркем яз көнен күзәтә һәм түбәндәге сүзләр белән җөмлә төзи.
Ләйсән яңгырлары, кошларның чыр-чулары, гөрләвекләре, чирәмнәре, умырзаялары, яз.
(Яз – ләйсән яңгырлары, җылы яктан кайткан кошларның чыр-чулары, кар эрегәч, шытып чыккан умырзаялары белән гүзәл. 
2 нче төркем җәй көненә җөмлә төзи.
Укучылар әлеге картинада кайсы ел фасылы сурәтләнгән? (җәй)
Әйдәгез хәзер картина астында язылган сүзләр белән җөмлә төзик.
Кып-кызыл җиләкләре, хәтфә үләннәре, чәчәкләре, җылы яңгырлары, җәй, иген кырлары.
(Җәй – кып-кызыл, сусыл җиләкләре, хәтфә үләннәре, хуш исле чәчәкләре, мул иген кырлары, шифалы җылы яңгырлары белән соклангыч).
3 нче төркем көз көненә җөмлә төзи.
Көз, сары яфраклары, шыксыз салкын көннәре, мул уңышлары.
(Көз – мул уңышлары, шыксыз салкын көннәре,  алтынсу сары яфраклары белән матур).
4 нче төркем кыш көненә җөмлә төзи.
Ябалак-ябалак, кар, ап-ак, буран, бәс, карлы рәсемнәр, боз, чаңгы, көрт, кыш.
(Кыш – ябалак-ябалак булып яуган карлары, агачлардагы ап-ак бәсләре, ялтырап торган)бозлары, дуамал бураннары, көрәп бетерә алмаслык көртләре, тәрәзә пыялаларындагы карлы рәсемнәре белән матур.)

III. Уку максатын  ныгыту.
Укучылар, сез үзегез ел фасылларына нинди табышмаклар һәм сынамышлар беләсез? Әйдәгез, сүзне беренче табышмаклардан башлыйк.
Ала сыер ятып кала,
Ак сыер торып китә. (Яз)

Борынсыз чыпчык боз тишә. (Язгы тамчы)
Бабай килгән сагынып,
Ак чикмәнен ябынып. (Кыш килү)

Кигән киеменең бизәге 
Бөтен дөньяны ямьгә бизәде. (Җәй)
1. Сынамышлар:
Әгәр көз көне каен агачлары астан саргаеп, яфракларын астан коя башласалар – ел җылы килә, ә өстән саргаеп, өстән яфрак коя башласалар – ел салкын килә.
Имәндә чикләвек күп булса, кыш каты килә.
Кузгалак күп булса, кыш җылы булыр.
2. Мәкаль һәм әйтемнәр (карточкалар белән эшләү):
Кыш туңсаң, җәй җылынырсың.
Кышның корсагы киң.
Көзге көннең көлүе, көлүе дә җылавы.
Язгы көн ел туйдыра.
Язның байлыгы – кояш , көзнең байлыгы – уңыш.
Җәй эшләсәң, кыш ашарсың.
3. Дәреслектәге 159 нчы күнегүне телдән эшләү.
4. Физкультминутка. 
Гөрләвекләр агалар,
Күктән кояш елмая (утырган килеш кулларын як-якка җәяләр).
Каңгылдашып торналар (басалар, очу хәрәкәтләре ясыйлар).
Төзелеп үтте бая (кулларын өскә күтәрәләр).
Инешләрдә коена (чуму, йөзү хәрәкәтләре белән)
Канатланып үрдәк, каз.
Җирне яшәртеп безгә
Гөлләр алып килә яз (кул чабу хәрәкәтләре белән).
5. Проектлар яклау.
Әйдәгез, хәзер укучылар, ел фасылларының гүзәллеген сурәтләгән проетларыгызны яклауга керешәбез.
1 нче проектны яклау
Яз
Мин язны бик яратам. Шуңа күрә проектымны Мөнир Мазуловның шигыре белән башлыйсым килә.           Яз килә.
Көннәр аяз, күктә алсу
Нур сибеп кояш көлә.
Җиргә сибеп көмеш тамчы -
Сагынып көткән яз килә.
Әйтегезче, кайсы вакыт
Яздагыдан ямьлерәк?
Кыш айларын да яратам
Әмма яз күңеллерәк.
Көннәр җылы, күктә алсу
Нур сибеп кояш көлә, -
Җәйге шатлык, көзге бәхет
Яз белән бергә килә.
Яз көне кояш җиргә җылы нурларын сибә. Көннәр җылына. Бөтен әйләнә-тирә яшеллеккә күмелә. Табигать матур ямь-яшел төсен ала. Кошлар да туган якларын сагынып кайталар. Аларның чыр-чу тавышлары безнең күңелләребезне дәртләндерә. Кешеләр күтәренке кәеф белән яши башлыйлар.
Ничек инде язны яратмыйсың? Яз – иң кояшлы ел фасылларының берсе. Менә шуның өчен мин аны яратам. Кояш ныграк җылыткан саен, түбәдән тып-тып итеп тамчы тама. Юлларда сузылып-сузылып гөрләвекләр ага. Шул гөрләвекләрдә кәгазь көймәләр йөздереп уйнау үзе рәхәт. Тирә-юньне хуш искә күмеп, шомырт, сирин һәм башка агачлар чәчәк ата. Урамнан керәсе дә килми башлый. Елгада бозлар ага, тезелеп –тезелеп кыр казлары, кыр үрдәкләре кайта. Язын кошлар бигрәк тә матур итеп сайрыйлар, оя ясыйлар, бала чыгаралар. Алар кешеләргә дә бик күп файда китерәләр. Мәсәлән, без дә сыерчыкларга оя ясыйбыз, һәр ел саен аларны шатландырабыз.
Их, яз көне өйгә керәсе дә килми, чөнки урамда шундый күңелле, рәхәт!
Язучылар, шагыйрьләр язны мактап, шигырьләр, хикәяләр язганнар.
Мәсәлән, Әхмәт Ерикәй “Яз килде”, Бари Рәхмәт “Сыерчык”, Шәүкәт Галиев “Яз”, Саҗидә Сөләйманова “Яз яме чәчкә белән”, Муса Җәлил “Боз ага”, “Яз” шигырьләре миңа бик тә ошады. Дусларым, сезгә дә аларны укырга тәкъдим итәм.

2 нче проектны яклау
Җәй
Җәй айлары бигрәк матур була. Ул яшел болыннар, тәмле җиләкләргә сокланып туймыйм мин. Мин җәй айларын бик яратам. Җәй ул бик ямьле. Матур кошлар, ямь-яшел агачлар, җәйнең муллыгы. Мин матур чәчәкләр, җиләк җыярга бик яратам. Җәй вакыты бик кызу була. Күлдә малайлар, кызлар су коеналар. Болында кечкенәләр яланаяк йөгереп йөриләр. Балалар өчен җәй бик матур, кызык, ямьле, күңелле вакыт. Менә мин җәйне шуның өчен дә яратам.
Бу матурлык Иван Иванович Шишкин рәсемнәрендә чагыла. Мин аның күп рәсемнәрен карап чыктым. Үземә ошаган рәсемнәрне сезгә күрсәтү өчен алып килдем. Менә ул рәсемнәр: “Урмандагы абагалар”, “ Нарат урманында иртә”, “Имәннәр”,  “Урман кисү”,  “Урман аланындагы чәчәкләр”. Карагыз әле, нинди матур күренешләр.

3 нче проектны яклау
Көз – матур
Менә хәйләкәр көз-матур да килеп җитте. Ул бигрәк матур, шаян: әле кояш җылыта, ул да булмый салкын яңгыр яки бозлы кар да явып куя. Шуңа да карамастан, мин бу ел фасылын бик яратам. Нигә дисезме? Чөнки, карагыз әле без кайчан шундый тәмле алмалар, җиләк-җимешләр ашыйбыз, кайчан без алтынга буялган агачларны күрәбез дә, кайчан җиргә түшәлгән алтын келәмнән йөрибез. Әлбәттә инде көз аенда.
Көзнең табигате бик матур. Ләкин кичләрен өздереп-өздереп сайраучы кошларның моңы җитми. Мин аларны бик сагынам.
Шулай да көзнең үз матурлыклары да җитәрлек. Иртәләрен ап-ак булып кырау төшә, агачлардан төрле төстәге яфраклар коела. Урамнар тып-тын. Барыбер көз кайбер кешеләргә ошамый: “Көз көне салкын, шыксыз, юллар пычрак”, - диләр. Көз аен яратмыйлар.
Ә мин бу фикер белән килешмим. Дөрес, көз көне юллар начар, көн саен яңгыр, кар явып тора. Көзнең бит әле “әбиләр чуагы” дигән вакыты бар. Нинди матур, нинди җылы була бит ул вакытта. Кояш җылыта, пәрәвезләр очып йөри, җәй көне дә, яз һәм кыш көннәрендә дә күреп булмый бит мондый гүзәллекне... Менә шул гүзәллекне шигырьләремдә дә чагылдырырга тырыштым, икесен сезгә дә укып китәм.
              
        Көз
Менә алтын көз җитте
Кошлар көньякка китте
Без урамда уйныйбыз,
Яңгыр диеп тормыйбыз.
Яшел киемле агачлар
Киемнәрен салдылар,
Басуларда иген бетте,
Кырлар буп-буш калдылар.
Сәлам диеп кычкырдылар
Кара болытлар безгә.
Кошлар да канат болгады,
Кайтырбыз диеп сезгә.

                              Көзге эшләр
Көз көне эшләр кайный,
Бәрәңгене алалар.
Суган, кыяр, чөгендерне
Капчык-капчык салалар.
Кемдер ташый, кемдер җыя,
Кемдер гел тик утыра.
Кемдер хәйлә белән генә
Капчыкны тотып тора.
Менә шундый инде ул көз. Шуңа күрә мин аны яратам да.
4 нче проектны яклау
Көзге күренеш
Мин бүгенге проектымны үзем ясаган рәсемнәр буенча якларга телим. Шушы рәсемнәрнең эчтәлеге минем шигыремдә чагыла һәм сезгә дә тәкъдим итәм.
       Көз җитте
Җәй үтә дә көз җитә,
Бик күңелле чак җитә.
Кояш безгә түбән карый
Аны болытлар каплый.

Саргаеп яфрак кипте
Кошлар көньякка китте
Төннәр хәзер озынайды,
Ә көннәр бик кыскарды.


Басу-кырда эш бетте
Эшчеләргә ял җитте.
Бакчаларда кешеләр
Уңыш алырга китте.

Салкын җилләр исәләр,
Яңгырлар да явалар
Җәй үтә дә көз җитә,
Бик күңелле чак җитә!


5 нче проектны яклау
Кыш килде.
Менә үзенең салкыннары белән ак сакаллы кыш та килеп җитте. Бар дөнья ап-ак. Кыш – аклык, сафлык ул.
Миңа кыш көне авылым бигрәк тә ошый. Йортларда утлар яна, урамда тып-тын, әйтерсең лә бар дөнья татлы йокыга талган. Таңда ак карга басып, уйга батып барасы  да барасы килә. Карлы юллар тауларга, урман кырларга алып чыгар шикелле.
Әйе, кыш айлары кемнәргә генә ошамый икән? Балалар рәхәтләнеп чаңгы-чана шуып булганга яраталар. Әле бит  балалар ярата торган бәйрәм дә бар. Бу – “Яңа ел” бәйрәме. Кыш бабай белән кар кызы нинди генә бүләкләр бирми бит аларга!
Ә өлкәннәр өчен инде бу ял айлары кебек. Көзге кыр эшләрен, җәйге бакча эшләрен бетереп, җылы өйләрдә җәй, яз һәм көз айларында тир түгеп эшләгән хезмәт җимешләреннән авыз итеп, уңышның муллыгына сокланып, җәйнең әйбәт көннәренә рәхмәт әйтеп, яңадан язны көтеп, җәй айларын сагынасы гына кала.
Менә мин иртә белән мәктәпкә барам. Нинди матур икән ич бүген! Агачлар үзләренең ап-ак күлмәкләрен кигәннәр, әйтерсең лә алар шулай мәктәпкә барган балалар һәм яшьләрне, эшкә ашыккан өлкәннәрне озаталар иде. Янәсе алар өлкәннәргә һәм баларга хәерле юл телиләр.
Әнә, кояш та чыгып килә. Ул бүген бигрәк тә матур! Ул да безгә сәлам бирә кебек. Кинәт ачы җил исеп куйды. Ул гүя җирдә яткан карларны себереп, кешеләргә юл чистарта иде. Юл кырыенда үсеп утырган каен да миңа сәлам әйткән кебек, тыныч кына селекенеп куйды. Мин дә аңа хәерле иртә теләп юлымны дәвам иттем.
Кыш турында сынамышлар да өйрәндем.
Төтен җиргә төшсә, кар явар.
Кыш көне мәче яки эт аунаса, буран булыр.
Кыш көне кар күп яуса, җәй яңгырлы булыр.

6 нчы проектны яклау
Мин үземнең проект эшемдә туган ягымның матур табигатен фотоларда күрсәтәсем килде.
Мин бик тә фотога төшерергә яратам. Туган ягымның табигатен елның дүрт фасылында чагылдырырга тырыштым. Менә бу слайдларда сез туган ягымның табигатен күрә аласыз.
IV. Рефлексия, бәяләү.
Игътибар итегез әле, балалар, ел фасыллары бер дә буталмыйча, тәртип бозмыйча, берсе артыннан берсе килә. Чөнки алар табигать - анага буйсыналар, ә табигать үз чиратында безне җылы кояшында кыздыра, суларында йөздерә, урман-болыннарында ял иттерә, җиләк-җимешләре белән безне сыйлый. Шуның өчен без дә аңа рәхмәтле булып, яхшылык эшләргә тиешбез. Сулыкларны, әйләнә-тирәне чистарту, кошларга ярдәм итү, агач-чәчәкләр утырту – безнең бурычыбыз.
(Укучыларга билгеләр кую)

